
চঞ্চলা স্বভাব যাঁর, কেন বা থাকিবে

মতি স্থির তাঁর। হলো বিষম বিপদ!

গেলা ধীরে ধীরে বীর যথায় প্রচেতা,

অনল, পবন আর; দেখালা তাঁদের

কালীর নিশ্চেষ্ট ভাব; জানালা বিপদ।

দেব যক্ষ রক্ষ কুল গণিল প্রমাদ।

মাথা তুলি পুনঃ শুভ্রা, কহিলা বিনয়ে;—

"মাতঃ, শুভদে গো তুমি, জগদম্বা তাহে;

এই কি তোমার কাজ? বিনা অপরাধে,

আপন সন্তান গণে করিলে বিনাশ।

তব কি উচিত মাতঃ, একেরে তুষিতে

অপর সন্তানে বধা? কি দোষে গো দোষী,

বল এ অসুর কুল, এ কমল পদে?

কি দোষ পাইয়া, বল গো জননী, তুমি

ধরিলে সংহার মূর্ত্তি দৈত্য কুল প্রতি?

কি জানি তোমার ধর্ম্ম; যা হোক তা হোক,

বরদে গো, আর কিছু নাহি চাহি আমি,

দেহ মোরে ভিক্ষা মোর জীবিতের প্রাণ।

ত্রিলোকের আধিপত্য না চাহি গো মোরা;

দেহ উহা ইন্দ্রে; মোরা রব চিরকাল,

অনুগত হয়ে তাঁর। এই ভিক্ষা মোর।”

ধীরে ধীরে আসি শুম্ভ কহিলা শুভ্রায়;—

